
Zoveno eroe lê ô se formava appresso

All'ammiraglio in moddo prodigioso

Marin asperto, intrepido, indefesso,

Terribile sordatto e valoroso:

Basso ô l'ea de statûa, ma ben complesso,

E de man tanto destro e vigoroso,

Che fin cö brasso desarmôu e nûo

Da-i lottatoî ciù forti ô l’ëa temûo.

Ven zû in ta lancia doppo lê Garzia,

Persoña assæ pe quelli tempi dotta

In storia naturale e anatomia,

E mego zelantiscimo da flotta;

De tant’ommi famosi in compagnia

Lê ô s’imbarcava allôa pe-a primma votta

Pe inrichî d’erbe esotiche e de varie

Reixe salubri e scienze sanitarie.

Con Federico poi pittô distinto

Gh’ëa insemme Sanchez ottimo inzegnê,

Ch’ô l'ea so amigo e socio cao pe istinto

E analogia de gusto e de mestê,

Avendo a Aïti ô mæximo dipinto

A Gexa e ô Paxo fabbricæ da lê;

E gh’ëa ô figgio e ô cameoto do supremo

Comandante con lô, Fernando e Temo.

Fernando, ô quæ nobile fiamma e viva

Dava ä bella Beatrice e a-ô personaggio

Eminente, e un’union intempestiva;

Fernando che de tutto l’equipaggio

Fra i ommi ciù distinti ô compariva

Un miâco d’avvenenza e de coraggio;

Comme ô poæ franco, forte e valoroso,

Comme so moæ gentî, bello e grazioso.

